
*Orientacións provisionais do 17 de abril para o 

desenvolvemento do terceiro trimestre do curso 2019/2020 (Á 

espera da publicación da normativa estatal correspondente) 

1. Principio fundamental 

Todas as decisións da Administración educativa estarán suxeitas ás recomendacións 

sanitarias e velarán pola adopción das medidas recomendadas polos responsables de dita 

área. 

2. Continuidade do calendario escolar 

Durante o terceiro trimestre os centros docentes continuarán coa atención educativa ao 

alumnado, desenvolvendo actividades que permitan aos alumnos e alumnas manterse 

incorporados á aprendizaxe continua e suscitar o seu interese por aprender. 

Ditas actividades estarán adaptadas á idade e características do alumnado, así como á 

situación excepcional que están a vivir. 

As actividades lectivas que se desenvolven durante o terceiro trimestre do curso 2019-2020, 

sempre condicionadas polo situación sanitaria, non se estenderán más alá das datas 

establecidas na Orde do 20 de xuño de 2019 (19 de xuño de 2020). 

3. Adaptación da actividade 

a) Prestarán especial atención a identificar ao alumnado desconectado por diversas 

circunstancias ou non localizable e prepararán plans específicos de recuperación do vínculo 

escolar e de reforzo que lles axuden a reincorporarse á actividade educativa tan pronto como 

sexa posible.  

b) Farán un especial esforzo para identificar ao alumnado que carece de medios de conexión 

dixital e, en virtude da súa autonomía organizativa e de xestión, arbitrarán as medidas 

necesarias. 

c) Desenvolverán formación e ferramentas adecuadas para permitir que o alumnado obteña o 

maior proveito da metodoloxía non presencial. 

d) Os centros educativos organizarán os seus recursos de apoio para favorecer na medida do 

posible a axeitada atención ao alumnado con necesidades educativas especiais, favorecendo 

o seu acceso ao currículo por medio da adaptación dos instrumentos, tempos e apoios que 

aseguren una adecuada atención e avaliación deste alumnado. 

e) Os Departamentos de Orientación continuarán co desenvolvemento das actuacións, 

medidas e programas para a atención á diversidade establecidas no Plan Xeral de Atención á 

Diversidade do seu centro, adaptandoas á situación de confinamento de alumnado e 



profesorado, e asesorando aos diferentes membros da comunidade educativa, 

preferentemente, para o coidado do seu benestar emocional. 

4. Currículo e programacións didácticas 

Durante o terceiro trimestre desenvolveranse actividades de recuperación, repaso, reforzo e, 

no seu caso, ampliación das aprendizaxes anteriores que resulten necesarias para todo ou 

parte do seu alumnado. 

Os centros educativos reforzarán a imprescindible coordinación do profesorado á hora de 

adaptar as programacións, as actividades e os criterios de avaliación, co fin de evitar 

problemas como a sobrecarga de tarefas, a falta de acompañamento docente ou a 

desigualdade do apoio aos estudantes que lles poden prestar a súas familias. 

5. Avaliación 

Os centros e o profesorado adaptarán o sistema de avaliación do alumnado, co obxectivo 

prioritario de que os alumnos e as alumnas non perdan o curso e poidan continuar avanzando 

na súa formación, tendo en conta de maneira especial a situación do alumnado máis 

vulnerable. 

A avaliación das aprendizaxes desenvolvidas a partir da suspensión das actividades lectivas 

presenciais será continua e acentuará o seu carácter diagnóstico e formativo en todas as 

etapas, ciclos e ensinanzas, para valorar os avances realizados e os atrasos que se teñan 

podido producir, con obxecto de planificar as medidas de recuperación que sexan necesarias 

e programar o vindeiro curso. 

A avaliación final das aprendizaxes do alumnado durante o curso 2019-2020 considerará en 

conxunto as avaliacións de todo o curso, valorando especialmente o grao de 

desenvolvemento das aprendizaxes e das competencias imprescindibles previamente 

definidas. 

6. Apoio aos centros educativos 

Os centros contarán cos recursos formativos e medios de apoio que a Consellería de 

Educación, Universidade e Formación Profesional pon a súa disposición para permitir que o 

profesorado desenvolva o seu labor docente nas mellores condicións posibles na situación 

actual. 

A Inspección educativa prestará o apoio e asesoramento aos centros educativos no proceso de 

adaptación das súas programacións didácticas e en todo aquilo que, dentro das súas funcións, 

facilite a mellora da atención educativa ao alumnado. 

* Este texto é un resumo das instruccións xerais da Consellería de Educación tomando 

como referencia a Educación Infantil e Primaria.(http://www.edu.xunta.gal/portal/node/30850) 

